
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

QISHLOQ XO‘JALIK KORXONALARIDA KAPITAL 
QO‘YILMALAR XUSUSIYATLARI VA ULAR 
AUDITINI TAKOMILLASHTIRISH

Baxriyev Muxiddin Sheraliyevich
Samarqand agroinnovatsiyalar va tadqiqotlar instituti mustaqil izlanuvchi
Raqamli texnologiyalar va buxgalteriya hisobi  kafedrasi assistenti
ORCID: 0009-0009-9928-0607

Annotatsiya. Maqolada qishloq xo‘jalik korxonalarida kapital qo‘yilmalarning mohiyati va o‘ziga xos xususiyatlari, 
shuningdek, kapital qo‘yilmalar auditining hozirgi holati atroflicha tahlil qilinadi. Tadqiqot jarayonida ichki va tashqi auditni 
o‘tkazish amaliyoti o‘rganilib, ularni takomillashtirishga qaratilgan ilmiy asoslangan taklif va tavsiyalar ishlab chiqilgan.

Kalit soʻzlar: investitsiya, kapital qo‘yilma, audit, ichki audit, audit rejasi, audit dasturi, auditorlik hisoboti, audit xulosasi.
Abstract. The article provides a comprehensive analysis of the essence and specific features of capital investments 
in agricultural enterprises, as well as the current state of capital investment auditing. The study examines internal and 
external audit processes and develops scientifically grounded proposals and recommendations for their improvement.

Key words: investment, capital investment, audit, internal audit, audit plan, audit program, audit report, audit opinion.
Аннотация. В статье подробно анализируются сущность и особенности капитальных вложений в 
сельскохозяйственных предприятиях, а также современное состояние аудита капитальных вложений. В ходе 
исследования рассмотрены процессы проведения внутреннего и внешнего аудита и разработаны научно 
обоснованные предложения и рекомендации по их совершенствованию.

Ключевые слова: инвестиции, капитальные вложения, аудит, внутренний аудит, план аудита, программа аудита, 
аудиторский отчет, аудиторское заключение.

K I R I S H
Qishloq xo‘jaligining jadal rivojlanishi mamlakatning barqaror taraqqiyoti poydevori hisoblanadi. Qishloq 

xo‘jaligi nafaqat aholini oziq-ovqat mahsulotlari bilan ta’minlashda, balki iqtisodiy o‘sish, eksport salohiyatini 
oshirish va mintaqaviy barqarorlikni ta’minlashda ham hal qiluvchi o‘rin tutadi. Shu jihatdan qishloq xo‘jaligi 
strategik tarmoq sifatida belgilab olinib, sohani tubdan isloh qilish, zamonaviy texnologiyalar asosida 
rivojlantirish hamda xalqaro bozorda raqobatbardoshlikni ta’minlashga qaratilgan keng qamrovli islohotlar 
amalga oshirilmoqda.

Natijada 2023-yilda 426 030,2 million so‘mlik qishloq xo‘jaligi mahsuloti yetishtirilgan bo‘lsa, 2024-yilda 
ushbu ko‘rsatkich 467 000,0 million so‘mni tashkil etib, 2023-yilga nisbatan joriy baholarda 9,6 foiz, taqqoslama 
baholarda esa 3,1 foiz o‘sish ta’minlandi.

Qishloq xo‘jaligi korxonalarida o‘z mablag‘lari bilan bir qatorda jalb etilayotgan mahalliy va xorijiy 
investitsiyalar bevosita korxonalarning resurs salohiyatini oshirishga, asosiy vositalar va aylanma mablag‘larni 
to‘ldirishga hamda boshqa maqsadlar uchun yo‘naltirilmoqda. Ushbu jalb etilayotgan investitsiyalarning 
muayyan qismi asosiy fondlarga sarflanadi. Asosiy fondlarni sotib olish, modernizatsiyalash va yangidan 
yaratish uchun jalb qilingan investitsiyalar kapital qo‘yilmalar sifatida e’tirof etiladi.

Buxgalteriya hisobini to‘g‘ri tashkil etish va yuritishda auditorlik tekshiruvlarini o‘tkazish muhim ahamiyatga 
ega. Auditorlik tekshiruvi, bir tomondan, tekshirilayotgan obyektning holati, saqlanishi va mablag‘lardan 
maqsadga muvofiq foydalanilishini ta’minlasa, ikkinchi tomondan, buxgalteriya hisobining to‘g‘ri yuritilishini 
nazorat qilish imkonini beradi. Shu nuqtai nazardan, kapital qo‘yilmalar auditi asosiy vositalarni qurish va sotib 
olish, irrigatsiya va melioratsiya ishlarini amalga oshirish, chorva mollarini asosiy podaga o‘tkazish jarayonida 
yuzaga keladigan xarajatlarni nazorat qilish, unumsiz xarajatlarning oldini olish hamda kapital qo‘yilma 
obyektlarini to‘g‘ri baholash orqali axborotlarning ishonchliligini ta’minlashga xizmat qiladi.

O‘tkazilgan tahlillar shuni ko‘rsatadiki, qishloq xo‘jaligi korxonalarida kapital qo‘yilmalarning ichki va 
tashqi auditini amalga oshirish jarayonida ushbu qo‘yilmalarning o‘ziga xos xususiyatlarini e’tiborga olish, 
auditning xalqaro standartlarini qo‘llash, audit rejasi va audit dasturini ishlab chiqish hamda ularni amaliyotda 
tatbiq etishda qator muammolar mavjud. Ushbu muammolarni bartaraf etish kapital qo‘yilmalar auditini 
takomillashtirish, moliyaviy axborotlarning ishonchliligini oshirish va boshqaruv qarorlarining samaradorligini 
ta’minlashga xizmat qiladi.

M A V Z U G A  O I D  A D A B I Y O T L A R  S H A R H I
Kapital qo‘yilmalar asosiy fondlarni sotib olish, qurish, rekonstruksiya qilish va kengaytirish bilan bog‘liq 

xarajatlar bo‘lib, qishloq xo‘jaligi korxonalarining umumiy xarajatlari tarkibida yuqori salmoqqa ega. Shu sababli 
kapital qo‘yilmalarning mohiyati, ularning ichki va tashqi auditini amalga oshirish masalalari uslubiy hamda 
ilmiy adabiyotlarda keng muhokama qilinib kelinmoqda.

O‘zbekiston Milliy ensiklopediyasida “kapital qo‘yilmalar (kapital mablag‘lar)” tushunchasiga quyidagicha 
ta’rif berilgan: ishlab chiqarish va noishlab chiqarish sohasiga tegishli asosiy fondlarni yaratish, ularni 
yangilash va mavjud fondlarni ko‘paytirish, shuningdek obyektlarni qurishga sarflanadigan, ishlab chiqarishga 
yo‘naltirilgan mablag‘lar kapital qo‘yilmalar hisoblanadi.

O‘zbekiston Respublikasi buxgalteriya hisobining 21-sonli milliy standartiga muvofiq, kapital qo‘yilmalar 
quyidagicha izohlanadi: “asosiy vositalar va nomoddiy aktivlarga investitsiyalar, shuningdek mahsuldor va 
ishchi hayvonlarning (qiymatidan qat’iy nazar, aylanma mablag‘larga kiruvchi parrandalar, quyonlar, asalarilar, 
qo‘riqlovchi itlar hamda tajriba uchun mo‘ljallangan hayvonlardan tashqari) asosiy podasini tashkil etish 
bo‘yicha xarajatlar”.

Iqtisodchi-olim O.A. Danilova kapital qo‘yilmalarni “asosiy vositalarni tiklash va ko‘paytirishga yo‘naltirilgan 
moddiy, mehnat va pul resurslari xarajatlari” sifatida ta’riflaydi. Mazkur ta’rifda kapital qo‘yilmalarning xarajat 
sifatidagi mohiyati yoritilgan bo‘lsa-da, qishloq xo‘jaligi korxonalariga xos bo‘lgan kapital qo‘yilmalar xususiyatlari 
yetarli darajada aks ettirilmagan.

L.S. Gafurova kapital qo‘yilmalarni quyidagicha izohlaydi: “kapital qo‘yilmalar asosiy fondlarga 
(asosiy vositalarga) yo‘naltirilgan investitsiyalar bo‘lib, ularga yangi qurilish xarajatlari, mavjud korxonalarni 
rekonstruksiya qilish va texnik qayta jihozlash, mashinalar, uskunalar, asbob-uskunalar va inventarlarni sotib 
olish, loyiha-qidiruv ishlari hamda boshqa xarajatlar kiradi”.

R.D. Dusmuratovning fikriga ko‘ra, iqtisodiyotda kapital qo‘yilmalar deganda asosiy vositalarni yangilash 
bilan bog‘liq xarajatlar tushuniladi. Muallif ta’kidlashicha, hozirgi davrda mamlakatimizda kapital qo‘yilmalar 
asosan asosiy vositalarga yo‘naltiriladigan investitsiyalar shaklida amalga oshirilmoqda.

Yuqoridagi tadqiqotlarda kapital qo‘yilmalarga oid umumiy nazariy qarashlar keltirilgan va ularning 
mohiyatini ochib berishga harakat qilingan bo‘lsa-da, qishloq xo‘jaligi sohasidagi kapital qo‘yilmalar o‘ziga xos 
jihatlari yetarlicha atroflicha tadqiq etilmaganligini ko‘rsatadi.

Kapital qo‘yilmalar auditi bo‘yicha iqtisodchi olimlar o‘z tadqiqotlarida ushbu auditning alohida jihatlarini 
yoritib o‘tganlar. Ayrim tadqiqotlarda auditning maqsadi, boshqalarida tashkiliy jihatlari, yana boshqalarida 
esa uslubiy masalalari tahlil qilingan. Jumladan, V.A. Rysina va Ye.I. Lomekolar kapital qo‘yilmalar auditining 
maqsadini quyidagicha izohlaydi: “kapital qo‘yilmalar auditining asosiy maqsadi korxonaning moliyaviy 
hisobotida aks ettirilgan kapital qo‘yilmalar to‘g‘risidagi ma’lumotlarning ishonchliligi va to‘liqligi yuzasidan 
auditorlik xulosasini tayyorlashdan iborat”.

I.V. Silantev esa auditning tashkiliy jihatlariga to‘xtalib, kapital qo‘yilmalar auditini tashkil etishda xo‘jalik 
yurituvchi subyektlarning tarmoq xususiyatlarini hisobga olish zarurligini ta’kidlaydi.

Mazkur mavzuga oid ilmiy manbalarda umumiy yondashuvlar mavjud bo‘lsa-da, kapital qo‘yilmalar 
auditining mohiyatini chuqur ochib berish, uning metodologik asoslarini aniqlash hamda qishloq xo‘jaligi 
sohasiga xos jihatlarini yaxlit tizim sifatida tadqiq etish yetarli darajada amalga oshirilmaganini ko‘rish mumkin.

T A D Q I Q O T  M E T O D O L O G I YA S I
Mazkur tadqiqotda respublikamizda qabul qilingan mavzuga oid me’yoriy-huquqiy hujjatlar, soha iqtisodchi-

olimlarining ilmiy ishlari, shuningdek, faoliyat yuritayotgan qishloq xo‘jaligi korxonalari bo‘yicha statistik 
ma’lumotlardan foydalanildi. Jumladan, jalb qilingan investitsiyalar, ulardan asosiy kapitalga yo‘naltirilgan 
investitsiyalar, kapital qo‘yilmalarni moliyalashtirish manbalarini aks ettiruvchi statistik ko‘rsatkichlar hamda 
ilgari o‘tkazilgan ilmiy tadqiqotlar natijalari tahlil qilindi.

Maqolani tayyorlash jarayonida ilmiy-tadqiqot ishlarini amalga oshirishda kapital qo‘yilmalarning 
mohiyati va ularning auditiga oid ma’lumotlarni kuzatish, guruhlash, taqqoslash, mantiqiy tahlil qilish hamda 
umumlashtirish kabi ilmiy usullardan foydalanildi.

T A H L I L  V A  N A T I J A L A R
Qishloq xo‘jaligi korxonalarida, makroiqtisodiyotning boshqa tarmoqlaridagi korxonalar singari, kapital 

qo‘yilmalar xarajatlarning alohida turi hisoblanadi. Ularning samaradorligini ta’minlash orqali korxonaning 
barqaror rivojlanishiga erishiladi. Kapital qo‘yilmalar xo‘jalik yurituvchi subyekt tomonidan asosiy vositalar va 
nomoddiy aktivlarni sotib olish, shuningdek asosiy vositalarni qurish, modernizatsiya qilish va kengaytirish 
uchun amalga oshiriladigan xarajatlardan iboratdir.

Qishloq xo‘jaligi korxonalarida yerlarni obodonlashtirish, ishchi va mahsuldor hayvonlar podasini to‘ldirish, 
ko‘p yillik o‘simliklar (daraxtlar)ni ekish va parvarishlash, irrigatsiya hamda melioratsiya ishlariga yo‘naltirilgan 
xarajatlar ham kapital qo‘yilmalar tarkibiga kiritiladi.

Hozirgi kunda “investitsiyalar” va “kapital qo‘yilmalar” kabi iqtisodiy atamalar amaliyotda keng qo‘llanilmoqda. 
Investitsiya – bu xo‘jalik yurituvchi subyekt tomonidan o‘z korxonasiga yoki boshqa subyektlarga jalb etilgan 
mablag‘lar bo‘lib, ularning asosiy maqsadi kelgusida iqtisodiy foyda olishdan iboratdir. Kapital qo‘yilmalar esa 
xarajatlar sifatida namoyon bo‘lib, ushbu xarajatlar subyektning moliyaviy holatiga bog‘liq holda joriy yoki 
keyingi yillarda o‘z mablag‘lari yoxud qarzga olingan mablag‘lar hisobidan qoplanadi.

Mazkur tushunchalar o‘rtasidagi farqlar mavjudligi sababli buxgalteriya hisobining schotlar rejasida qisqa 
muddatli investitsiyalar va uzoq muddatli investitsiyalar uchun alohida buxgalteriya schotlari, shuningdek 
kapital qo‘yilmalarni hisobga olish uchun mustaqil buxgalteriya schoti belgilangan.

Qishloq xo‘jaligida kapital qo‘yilmalar o‘z mohiyatiga ko‘ra bir nechta turlarga bo‘linadi. Ushbu tasnif 
1-rasmda aks ettirilgan.

1-rasm. Qishloq xo‘jalik korxonalarida kapital qo‘yilmalarning turlari

Buxgalteriya hisobining to‘g‘ri yuritilishi auditorlik tekshiruvlari hamda ichki nazorat tizimi orqali doimiy 
ravishda nazorat qilinadi. Kapital qo‘yilmalar samaradorligini oshirish bo‘yicha qabul qilinadigan boshqaruv 
qarorlarida, shuningdek ularni moliyalashtirish uchun investitsiya mablag‘larini jalb etishda kapital qo‘yilmalar 
to‘g‘risidagi axborotlarning ishonchliligi muhim ahamiyat kasb etadi. Ushbu ishonchlilik ichki va tashqi auditorlik 
tekshiruvlari asosida ta’minlanadi.

Kapital qo‘yilmalar auditining asosiy maqsadi xo‘jalik yurituvchi subyektda kapital qo‘yilmalar hisobi 
amaldagi me’yoriy-huquqiy hujjatlar talablariga muvofiq yuritilayotganligini aniqlash, moliyaviy hisobotda aks 
ettirilgan kapital qo‘yilmalar to‘g‘risidagi ma’lumotlarning ishonchliligi va to‘liqligi yuzasidan auditorlik xulosasini 
shakllantirishdan iboratdir.

Auditor kapital qo‘yilmalar auditini amalga oshirish jarayonida qurilish ishlari, asosiy vositalar va nomoddiy 
aktivlarni sotib olish, asbob-uskunalarni o‘rnatish, yerlarni obodonlashtirish, irrigatsiya va melioratsiya ishlari, 
ko‘p yillik daraxtlarni ekish va parvarishlash, yirik yoshdagi hayvonlarni sotib olish, shuningdek asosiy vositalar 
qiymatini oshirmaydigan xarajatlar hisobining to‘g‘ri yuritilganligini tekshiradi. Bundan tashqari, kapital 
qo‘yilmalar natijasida asosiy vositalar tarkibiga kiritiladigan obyektlar va tugallanmagan kapital qo‘yilmalar 
(qurilishlar)ning to‘g‘ri baholanganligi, analitik va sintetik hisobning o‘z vaqtida hamda to‘g‘ri yuritilganligi, 
moliyaviy hisobotda kapital qo‘yilmalar bo‘yicha keltirilgan axborotlarning ishonchliligi baholanadi.

Qishloq xo‘jaligi korxonalarida kapital qo‘yilmalar bo‘yicha amalga oshirilgan xo‘jalik operatsiyalarining 
ishonchliligi va qonuniyligi yuzasidan ob’ektiv xulosa chiqarish uchun auditor quyidagi masalalarni puxta bilishi 
lozim:

·	 ichki nazorat tizimida kapital qo‘yilmalar ustidan nazorat holatini baholashni;
·	 buxgalteriya hujjatlarini rasmiylashtirish tartibini;
·	 kapital qo‘yilmalar bilan bog‘liq hisob-kitoblarni;
·	 kapital qo‘yilmalar bo‘yicha daromadlarni tan olish va xarajatlarni hisobdan chiqarish bilan bog‘liq 

xo‘jalik operatsiyalarini;
·	 kapital qo‘yilmalar inventarizatsiyasi hamda kapital qo‘yilmalar natijasida vujudga kelgan inventar 

obyektlarni baholashni.
Kapital qo‘yilmalar auditini takomillashtirishda uning tashkiliy jihatlariga alohida e’tibor qaratish zarur 

deb hisoblaymiz. Xususan, kapital qo‘yilmalar auditining rejasini va audit dasturini ishlab chiqish muhim 
ahamiyatga ega. Audit rejasining puxta va asosli tuzilishi auditorlik tekshiruvining belgilangan muddatlarda va 
yuqori ishonchlilik darajasida o‘tkazilishini ta’minlaydi. Audit rejasidan so‘ng audit dasturini tuzish maqsadga 
muvofiq bo‘lib, unda audit obyektlari bo‘yicha auditor tomonidan amalga oshiriladigan tekshiruv bosqichlari, 
foydalaniladigan manbalar, usullar va mas’ul ijrochilar aniq belgilanadi.

Bizning fikrimizcha, qishloq xo‘jaligi korxonalarida kapital qo‘yilmalar auditini o‘tkazishda auditor amalga 
oshirilayotgan biznes jarayonlari va xo‘jalik operatsiyalarining amaldagi normativ-huquqiy hujjatlarga 
muvofiqligiga yanada kengroq e’tibor qaratishi lozim. Kapital qo‘yilmalar auditini takomillashtirishning yana bir 
muhim yo‘nalishi sifatida auditni o‘tkazish ketma-ketligini aniq belgilab olish zarur. Shu munosabat bilan kapital 
qo‘yilmalar auditini amalga oshirish ketma-ketligini 2-rasmda keltirilgan tartibda o‘tkazishni taklif etamiz.

2-rasm. Kapital qo‘yilmalar auditini o‘tkazish ketma-ketligi

2-rasmda taklif qilinayotgan kapital qo‘yilmalar auditining ketma-ketligi auditorlik tekshiruvlarini tartibga 
soladi, sifatini oshiradi va ishonchliligini oshirishga xizmat qiladi.

X U L O S A  V A  T A K L I F L A R
Qishloq xo‘jaligini jadal rivojlantirish bo‘yicha davlat dasturlari qabul qilinib, ularni amalga oshirish uchun 

izchil iqtisodiy islohotlar olib borilayotgan hozirgi sharoitda yangi texnika va uskunalarni sotib olish, ishlab 
chiqarish quvvatlarini barpo etish, zamonaviy texnologiyalarni joriy etish, yangi bog‘lar tashkil qilish, mahsuldor 
hayvonlarni xarid qilish hamda yerlarni obodonlashtirish bo‘yicha kapital qo‘yilmalar hajmining oshishi 
kuzatilmoqda. Shu bois kapital qo‘yilmalar bo‘yicha axborotlarning ishonchliligini ta’minlashda ularning ichki va 
tashqi auditini xorijiy davlatlar tajribasi hamda xalqaro audit standartlari asosida izchil takomillashtirib borish 
maqsadga muvofiqdir.

Kapital qo‘yilmalar auditi bo‘yicha taklif etilgan audit rejasi va audit dasturining amaliyotda qo‘llanilishi 
ushbu audit turini takomillashtirishga xizmat qilib, auditorlik tekshiruvlarining sifatini va ishonchliligini oshirish 
imkonini beradi.

Shuningdek, taklif etilayotgan kapital qo‘yilmalar auditini o‘tkazish ketma-ketligi qishloq xo‘jaligi 
korxonalarida auditorlik tekshiruvlarini tartibga soladi, ularni sifatli va tizimli amalga oshirishga sharoit yaratadi 
hamda ichki va tashqi audit natijalarining ishonchliligini yanada oshirishga xizmat qiladi.

